
NAVOIY JONGA MUHTOJ ERMAS, AMMO... 
 

Maqoda Alisher Navoiyning g‘azallari tahlil qilingan bo‘lib, undagi so‘zlarning mazmun-mohiyati 

ochib berilgan.  

Kalit so‘zlar: g‘azal, tafakkur, Alisher Navoiy, millat, jon, la’l, kofir, ofat, mayxona.  

В статье анализируются стихотворения Алишера Навои и раскрывается смысл слов. 

Ключевые слова: газель, созерцание, Алишер Навои, нация, душа, немой, неверный, бедствие, 

кабак. 

The article analyzes the poems of Alisher Navoi and reveals the meaning of the words. 

Key words: ghazal, tafakkur, Alisher Navoi, nation, soul, dumb, infidel, disaster, tavern. 

 

Kirish. Alisher Navoiy xalqimizning ongi va tafakkuri, badiiy madaniyati tarixida butun bir davrni 

tashkil etadigan buyuk shaxs, milliy adabiyotimizning tengsiz namoyandasi, millatimizning g‘ururi, sha’n-u 

sharafini dunyoga tarannum qilgan o‘lmas so‘z san’atkoridir. Mana, necha asrlardan beri jahon ahlini shoir 

g‘azallari nazokati sehrlab kelmoqda.  

Asosiy qism. Alisher Navoiy g‘azallariga xos mushtarak xususiyatlarning yetakchisi – har bir 

g‘azalining matlaida ifodalangan poetik fikrning baytdan baytga tadrijan o‘sib maqtagacha rivojlantirib, shu 

g‘oyaning betakror ifodalanishiga mos tasviriy vositalardan foydalanishidir. Shoir shu asosda butun g‘azal 

davomida bir mavzuning xilma-xil qirralarini ochib borib, g‘azalning yaxlit kompozitsion asosga ega 

bo‘lishini ta’minlaydi. Quyida “Emas la’ling qotili jonga muhtoj...” misrasi bilan boshlanadigan g‘azalni 

tahlilga tortdik. 

Emas la’ling qotili jonga muhtoj, 

Ko‘zungnung kofiri imong‘a muhtoj. 

Labing muhtojidur ko‘nglum, nachukkim, 

Skandar chashmasi hayvong‘a muhtoj. 

Chu maydon ichra surdung, bas bu ofat, 

Emas nazzora gar javlong‘a muhtoj. 

Tilar ko‘nglum o‘zin ishqing shahidi, 

Ki, bor ul g‘amzai fattong‘a muhtoj. 

Qochar ko‘nglum qushi tan kulbasidin, 

Agarchi chug‘z erur vayrong‘a muhtoj. 

Yuzung qursu qamar, muhtoj anga men, 

Gado andoqqi bo‘lg‘ay nong‘a muhtoj. 

Fano mayxonasida qil gadolig‘, 

Desangkim, bo‘lmayin sultong‘a muhtoj. 

Anga muhtojroq menmen, agarchi, 

Erur ko‘p gar boqar har yonga muhtoj. 

Navoiy jonga muhtoj yermas, ammo, 

Erur yuz jon bila jonong‘a muhtoj [1, 74] 

Alisher Navoiyning “Badoyi ul-vasat” devoniga kiruvchi bu g‘azal 9 baytdan iborat bo‘lib, ishqiy 

mavzuda yozilgan go‘zal she’rlardan biri hisoblanadi. G‘azal hazaji musaddasi mahzuf vaznida yozilgan 

bo‘lib, muhtoj so‘zi radif, imong‘a, hayvong‘a, javlong‘a, fattong‘a, vayrong‘a, nong‘a, har yonga so‘zlari 

esa qofiyadosh bo‘lib kelgan. 

E – masla – ling/qo – ti - li jon/-ga muh - toj, 

V - - - V - - - V - - 

Ko‘ – zung – nung- ko/ fi -ri i – mon /- g‘a muh -toj. 

V - - - V - - - V - - 

G‘azalda quyidagi qiyin so‘zlar uchraydi: Jon – ruh, hayot, yashash; la’l – lab, qizil rangli 

qimmatbaho tosh; kofir– islom dinini inkor etuvchi, dinsiz; Skandan chashmasi – Iskandar bulog‘i; ofat – 

balo, qazo, baxtsizlik; nazzora – nazar solish, qarash, boqish, ko‘z tashlash; javlon – jang, urush, savash; 

g‘amza – nozu karashma, ishva; fatton – fitna qiluvchi, fitnachi, maftunkor, jozibali; chug‘z – boyqush, 

boyo‘g‘li; qursu qamar – oy kulchasi; fano – o‘lish, o‘zini unutish; mayxona – may ichiladigan yer; 

tasavvufda alloh bilan ruhiy birlik, ma’naviy yaqinlik hosil qilish uchun so‘fiylar yig‘iladigan joy [2]. 

Muhokamalar va natijalar. Alisher Navoiyning muhtoj radifli g‘azalning matla’sini sharhlashning 

o‘zidayoq qanchalar ma’no mazmun yashirin ekanini ko‘rishimiz mumkin. Lirik qahramon oshiq 

ma’shuqaga to‘g‘ridan to‘g‘ri murojaat qilib, yorning labi jonga emas, balki uning ko‘z qarashi imonga 

muhtojligini aytadi. Chunki, musulmonlikda ayollar hech qachon birovga tik boqib va ko‘zlarini katta-katta 

ochib qarashmagan. Ularning yerga qadalgan, uyalgan ko‘zlari hayo va ibodan darak bergan. Shuning uchun 

ham shoir “ko‘zungnung kofiri imong‘a muhtoj” deb bejizga aytib o‘tmaydi. 

Ikkinchi baytda suvsiz qolgan hayvonlar Iskandar bulog‘iga ehtiyoj sezganda bo‘lgan oshiqish, oshiq 

ko‘nglining ma’shuqa labiga bo‘lgan muhtojligiga qiyoslanadi.  

Chu maydon ichra surdung, bas bu ofat, 

Emas nazzora gar javlong‘a muhtoj. 

Ma’shuqaning bir ko‘z tashlagandagi tug‘yoniy urushishlar uning oshiqqa qilgan balo va baxtsizliklari 

oldida hech nima emasligini shoir ta’kidlab o‘tmoqda. 

Tilar ko‘nglum o‘zin ishqing shahidi, 

Ki, bor ul g‘amzai fattong‘a muhtoj. 

Shoir bu misrada oshiq ko‘ngli ma’shuqa ishqining qurboni bo‘lsa ham maftunkor, fitna qiluvchi nozu 

karashmalariga muhtojlik qurbon bo‘lgan ishqqa yana jon bag‘ishlashi uchun ekanligini aytib o‘tmoqda. 

Qochar ko‘nglum qushi tan kulbasidin, 

Agarchi chug‘z erur vayrong‘a muhtoj. 

Alisher Navoiy istiora va tashbehlardan foydalanib, boyqush yashash uchun vayronalarga muhtoj 

bo‘lganidek, oshiq ko‘ngli ishq otashidan “tan kulbasiga” sig‘may, tark etishga tayyorligini ta’kidlanayapti. 

Yuzung qursu qamar, muhtoj anga men, 

Gado andoqqi bo‘lg‘ay nong‘a muhtoj. 

Bu misralarda ham shoir qiyoslash san’atidan unumli foydalangan. Ya’ni gado bir parcha nonga 

qanday zor bo‘lsa, oshiq oqibatini o‘ylamay ish qiladigan yorining oy yuziga xuddi shunday mushtoqligi bir-

biriga qiyoslanib, ta’sirchanlik kuchaytirilgan. 

Fano mayxonasida qil gadolig‘, 

Desangkim, bo‘lmayin sultong‘a muhtoj. 

Oshiqning holati, ishq alangasida yonishi misradan-misraga o‘tgan sari yanada kuchayib boradi. 

Alisher Navoiy ishq zamirida davr ijtimoiy hodisalariga ham urg‘u berib o‘tadi. Oldingi misralarda berilgan 

fikrni yanada kuchaytirib berishga harakat qiladi. Alloh yo‘lidan borib, o‘zligingni anglab, sabr bilan o‘z 

yo‘lingni topsang, sultonga ham, birovlardan non so‘rab ularning qo‘liga ham muhtoj bo‘lmaysan degan 

so‘zlari juda ham o‘rinli. Izlagan imkon topadi, deb bejiz aytishmagan. Alloh yo‘liga kirgan inson birovning 

minnatidan, ishyoqmaslikdan, yomonlik qilishdan, hasad qilishdan hazar qiladi. O‘z mehnati bilan topgan 

nonga qanoat qiladi. Ishq sohasida ham qiyinchiliklarga sabr-bardoshli bo‘lib, vafodor bo‘lish ulug‘lanadi.  

Anga muhtojroq menmen, agarchi, 

Erur ko‘p gar boqar har yonga muhtoj. 

Navoiy jonga muhtoj ermas, ammo 

Erur yuz jon bila jonong‘a muhtoj. 

Bu misralardan ko‘rinib turibdiki, oshiq ma’shuqani ko‘rishga juda mushtoq. Uning uchun bitta joni 

tugul, yuzta joni bo‘lsa ham kechishga tayyor. 

G‘azalda baytdan baytga o‘tgan sari lirik qahramonning oshiqlik o‘ti balandlab borganini ko‘ramiz. 

Oxirgi baytda oshiqning o‘z jonidan kechishi, ishqning kamolga yetganining ifodasidir. 

Xulosa shuki, oshiqlik – sabr-bardoshlilik, o‘z yo‘lidan qaytmaslik, qiyinchiliklarga chidash, 

irodalilik, eng yaxshi ko‘rgan narsalardan voz kechish va o‘z maqsadiga erishish. 

